
					এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

শ্রীশ্রীকৃষ্ণকালী-পদাবলী।
১১



(রামপ্রসাদী সুর)






ভয় ভাবনা সব গিয়েছে; ভবভয়-হারিণী ভার লয়েছে।

(আমি) অজ্ঞান অপোগণ্ড ব’লে এক্সিকিউট্রিক্স্ মা হয়েছে;

(তাহে) সদাশিব সদর ম্যানেজার, খাস গদিতে ব’সে গেছে।

(এক্খান) কৃষ্ণনামের ফাষ্টবুক্ মা আমায় কিনে দিয়েছে;

(ও তার) গোড়ার পাতে খোদের কথা (I am) ‘আই য়্যাম্’

মন্ত্র লেখা আছে॥

(বটে) গণেশদাদা সিদ্ধিদাতা, (তাতে) সিদ্ধি লাভের ভয় কি আছে;

সে না দেয় তার বাবা দেবে, মা যখন হুকুম ডেলেছে॥

(ও মন) পিঁপ্ড়ের পাকায় মরণ আসে, আমের পাকায়

বোঁটা খসে;

(তাই) সরোজ বলে কাঁচাই ভাল, (থাকে) কাঁচা ছেলে

মায়ের কাছে। ১৭॥






 









(ঝিঁঝিঁট, কাওয়ালি)








শ্যামা মা তোর পদে কি আছে?

হৃদে রেখে পঞ্চানন (কেন) পাগল হয়েছে?

ছাড়িয়ে মস্তকদেশ, (কেন) শ্রীপদ লুটায় কেশ,

গগন ছেড়ে কত শশী, (পদনখে আসি) প্রকাশ পেয়েছে॥

ছাড়িয়ে কবরীশোভা, (কেন) শ্রীপদে পড়িয়ে জবা,

কোটি ভানু কোথা হ’তে, (ও শ্রীপদ) উদয় হয়েছে॥

ছাড়িয়ে মানস-হ্রদে, (কেন) শতদল ফুটেছে পদে,

নূপুরের ছলে মরাল ঝঙ্কার দিতেছে॥

সাধে কি পদ ভালবাসি, (যাহে) সদাশিব সদা উদাসী,

ছেড়ে কৈলাস বারাণসী, (ও শিব পদে আসি) প’ড়ে রয়েছে। ১৮॥

